
KORXONALARDA SOLIQ HISOBINI TASHKIL 

Annotatsiya. Mazkur maqolada korxonalarda soliq hisobini tashkil etish va uning buxgalteriya hisobi bilan o‘zaro bog‘liqligi 
tahlil qilinadi. Hozirgi sharoitda turli soliq turlari, yurisdiksiyalar va majburiyatlar tizimining kengayishi soliq hisobini 
murakkablashtirmoqda. Tadqiqotda soliq majburiyatlarining huquqiy, iqtisodiy va buxgalteriya asoslari, ularning xalqaro 
moliyaviy hisobot standartlari (MHXS) hamda milliy qonunchilik bilan uyg‘unligi o‘rganilgan. Shuningdek, korxonalarda 
soliq hisobini samarali tashkil etish va uni buxgalteriya hisobi bilan integratsiyalash yo‘llari tahlil etilgan. Amaliy misol 
sifatida “O‘zbekneftgaz” AJning foyda solig‘i bo‘yicha majburiyatlarining buxgalteriya hisobida aks ettirilishi ko‘rib chiqilgan. 
Tadqiqot natijalari soliq va buxgalteriya hisobining o‘zaro uyg‘unligini ta’minlash, soliq hisobini soddalashtirish hamda 
milliy moliyaviy hisobot tizimini takomillashtirish bo‘yicha tavsiyalarni o‘z ichiga oladi.

Kalit soʻzlar: soliq hisobi, soliq majburiyatlari, buxgalteriya hisobi, moliyaviy barqarorlik, MHXS, Soliq kodeksi, soliq 
xarajatlari, uyg‘unlik, integratsiya.

Abstract. This article analyzes the organization of tax accounting in enterprises and its interrelation with financial 
accounting. In modern conditions, the diversity of taxes, jurisdictions, and obligations complicates the tax accounting 
system. The study examines the legal, economic, and accounting foundations of tax liabilities, as well as their alignment 
with International Financial Reporting Standards (IFRS) and national legislation. Furthermore, the paper explores 
approaches to the effective organization of tax accounting and its integration with financial accounting in enterprises. As 
a practical example, the reflection of corporate income tax liabilities of “Uzbekneftegaz” JSC in accounting is considered. 
The results of the study provide recommendations for ensuring consistency between tax and accounting systems, 
simplifying tax accounting, and improving the national financial reporting framework.

Key words: tax accounting, tax liabilities, financial accounting, financial stability, IFRS, Tax Code, tax expenses, 
consistency, integration.

Аннотация. В данной статье анализируются вопросы организации налогового учета на предприятиях и его 
взаимосвязи с бухгалтерским учетом. В современных условиях разнообразие налогов, юрисдикций и обязательств 
приводит к усложнению системы налогового учета. В исследовании рассмотрены правовые, экономические и 
бухгалтерские основы налоговых обязательств, а также их согласованность с международными стандартами 
финансовой отчетности (МСФО) и национальным законодательством. Кроме того, проанализированы пути 
эффективной организации налогового учета и его интеграции с бухгалтерским учетом на предприятиях. В 
качестве практического примера рассмотрено отражение налоговых обязательств по налогу на прибыль АО 
«Узбекнефтегаз» в бухгалтерском учете. Результаты исследования содержат рекомендации по обеспечению 
согласованности налогового и бухгалтерского учета, упрощению налогового учета и совершенствованию 
национальной системы финансовой отчетности.

Ключевые слова: налоговый учет, налоговые обязательства, бухгалтерский учет, финансовая устойчивость, 
МСФО, Налоговый кодекс, налоговые расходы, согласованность, интеграция.

K I R I S H
Jahonda global raqobat kuchayib borayotgan sharoitda milliy iqtisodiyotning raqobatbardoshligini 

ta’minlashda korxonalarda moliyaviy va soliq hisobini samarali tashkil etish muhim ahamiyat kasb etadi. 
Korxonalar faoliyati natijasida olinadigan daromadlar turli soliq turlari orqali davlat budjetiga yo‘naltiriladi. Shu 
bois, soliq hisobini to‘g‘ri tashkil etish, soliq majburiyatlarini aniq hisoblash hamda ularni buxgalteriya hisobi 
bilan muvofiqlashtirish korxonalarning moliyaviy barqarorligini ta’minlashda muhim omil hisoblanadi.

Hozirgi sharoitda turli xil daromad manbalari va soliq stavkalarining mavjudligi soliq xarajatlarini aniqlash 
jarayonini yanada murakkablashtirmoqda. Jumladan, daromadning turli darajalariga nisbatan qo‘llaniladigan 
soliq stavkalari, turli yurisdiksiyalarda amal qiladigan soliq tizimlari hamda daromad solig‘ining ko‘p qatlamli 
tizimi korxonalarda soliq hisobini yuritishni murakkab jarayonga aylantirmoqda. Bu holat soliq majburiyatlarini 
hisobga olishda aniqlik va shaffoflikni ta’minlashni, shuningdek, buxgalteriya va soliq hisobining o‘zaro 
uyg‘unligini kuchaytirishni talab etadi (Julia Kagan, 2021).

Soliq ma’muriyatchiligini takomillashtirish jarayonida soliq majburiyatlari tizimini chuqur tadqiq etish muhim 
ahamiyatga ega. Xususan, soliq majburiyatlarining buxgalteriya hisobida aks ettirilishi, uning nazariy, uslubiy 
va huquqiy asoslarini o‘rganish mazkur sohadagi mavjud masalalarni aniqlash hamda ularning samarali 
yechimlarini ishlab chiqish imkonini beradi. Shu sababli, korxonalarda soliq hisobini tashkil etish va uning 
buxgalteriya hisobi bilan o‘zaro bog‘liqligini ilmiy jihatdan tahlil qilish dolzarb vazifalardan biri hisoblanadi.

Shu bilan birga, O‘zbekiston Respublikasida moliyaviy hisobot tizimini xalqaro standartlarga 
muvofiqlashtirishga alohida e’tibor qaratilmoqda. Jumladan, O‘zbekiston Respublikasi Prezidentining 2020-yil 
24-fevraldagi «Moliyaviy hisobotning xalqaro standartlariga o‘tishning qo‘shimcha chora-tadbirlari to‘g‘risida»gi 
PQ-4611-son1 qaroriga muvofiq korxonalarda buxgalteriya hisobini xalqaro moliyaviy hisobot standartlari 
(MHXS) asosida tashkil etish ustuvor vazifalardan biri sifatida belgilangan. Bu esa soliq hisobini buxgalteriya 
hisobi bilan uyg‘un holda yuritish, moliyaviy axborotning ishonchliligi hamda shaffofligini ta’minlashda muhim 
ahamiyat kasb etadi.

M A V Z U G A  O I D  A D A B I Y O T L A R  S H A R H I
Iqtisodiy adabiyotlarda majburiyatlar va soliq majburiyatlari tushunchasi turlicha talqin qilinib, ularga turli 

ilmiy yondashuvlar asosida ta’riflar berilgan. Korxonalarda soliq hisobini to‘g‘ri tashkil etish va uning buxgalteriya 
hisobi bilan o‘zaro bog‘liqligini aniqlashda ushbu tushunchalarning nazariy asoslarini o‘rganish muhim ahamiyat 
kasb etadi. Shu bois, mazkur masala bo‘yicha mavjud huquqiy va ilmiy manbalarni tizimli tahlil qilish maqsadga 
muvofiq hisoblanadi.

O‘zbekiston Respublikasi Konstitutsiyasida soliq munosabatlarining huquqiy asoslari belgilab berilgan. 
Xususan, Konstitutsiyaning 63-moddasiga2 muvofiq, fuqarolar qonun bilan belgilangan soliqlar va yig‘imlarni 
to‘lashi shart ekani qayd etilgan. Shuningdek, soliq va yig‘imlarning adolatli bo‘lishi hamda fuqarolarning 
konstitutsiyaviy huquqlarini amalga oshirishiga to‘sqinlik qilmasligi lozimligi belgilangan (2023-yil). Mazkur 
norma mamlakatda soliq tizimini adolatli va shaffof tarzda tashkil etishning muhim huquqiy asoslaridan biri 
hisoblanadi.

Majburiyat tushunchasi fuqarolik huquqida ham keng yoritilgan. O‘zbekiston Respublikasi Fuqarolik 
kodeksining 234-moddasiga3 muvofiq, majburiyat — bu fuqarolik-huquqiy munosabat bo‘lib, unga ko‘ra bir 
shaxs (qarzdor) boshqa shaxs (kreditor) foydasiga muayyan harakatni amalga oshirishga majbur bo‘ladi. 
Bunday harakatlarga mol-mulkni topshirish, ish bajarish, xizmat ko‘rsatish, pul to‘lash yoki muayyan harakatdan 
o‘zini tiyish kabi majburiyatlar kiradi. Shu bilan birga, kreditor qarzdordan ushbu majburiyatlarning bajarilishini 
talab qilish huquqiga ega. Mazkur majburiyatlar shartnoma, zarar yetkazish yoki qonunchilikda nazarda tutilgan 
boshqa asoslar natijasida yuzaga kelishi mumkin (2023-yil).

Buxgalteriya hisobi nuqtai nazaridan ham majburiyat tushunchasi muhim o‘rin tutadi. IAS 37 standartiga 
ko‘ra, majburiyat — bu tashkilotning o‘tgan hodisalar natijasida yuzaga kelgan mavjud majburiyati bo‘lib, uning 
bajarilishi natijasida iqtisodiy nafni ifodalovchi resurslarning chiqib ketishi kutiladi (2022-yil). Mazkur ta’rif 
majburiyatlarning iqtisodiy mohiyatini aniq ifodalab, ularni buxgalteriya hisobida aks ettirishning nazariy asosini 
belgilaydi.

Yuqorida keltirilgan ta’riflardan ko‘rinib turibdiki, majburiyat tushunchasi huquqiy va iqtisodiy jihatdan 
turlicha yoritilgan bo‘lsa-da, ularning barchasi muayyan shaxs yoki tashkilotning boshqa shaxslar oldidagi 
javobgarligi bilan bog‘liqligini ifodalaydi. Soliq majburiyatlari esa korxonalarning davlat budjeti oldidagi 
moliyaviy majburiyatlari bo‘lib, ularni to‘g‘ri hisobga olish va buxgalteriya hisobida aks ettirish korxona moliyaviy 
hisobotining ishonchliligi hamda shaffofligini ta’minlashda muhim ahamiyat kasb etadi.

Korxonalarda soliq hisobini tashkil etish va uning buxgalteriya hisobi bilan o‘zaro bog‘liqligini tahlil 
qilishda soliq majburiyatlari tushunchasi alohida ahamiyatga ega. O‘zbekiston Respublikasi Soliq kodeksining 
85-moddasiga muvofiq, soliq majburiyati quyidagicha belgilanadi:

•	 soliq to‘lovchilar o‘z zimmasiga yuklatilgan soliqlar va yig‘imlarni to‘g‘ri hisoblab chiqarish hamda ularni 
o‘z vaqtida to‘lashlari lozim; 

1	 Oʻzbekiston Respublikasi Prezidentining qarori, 24.02.2020 yildagi PQ-4611-son https://lex.uz/docs/-4746047 
2	 OʻZBEKISTON RESPUBLIKASI KONSTITUTSIYASI MUQADDIMA https://lex.uz/docs/-6445145 
3	 Oʻzbekiston Respublikasi Oliy xoʻjalik sudi Plenumining qarori, 01.12.2011 yildagi 234-son https://lex.uz/ru/docs/-

2004613?ONDATE=20.02.2023%2000 

•	 soliq agentlari esa o‘z faoliyati doirasida soliqlarni hisoblab chiqarish, ushlab qolish va ularni o‘z vaqtida 
davlat budjetiga o‘tkazish majburiyatiga ega; 

•	 soliq majburiyati kodeks yoki boshqa soliq qonunchiligida belgilangan asoslar mavjud bo‘lganda yuzaga 
keladi, o‘zgaradi va tugatiladi; 

•	 har bir soliq bo‘yicha majburiyat soliq to‘lovchiga soliq qonunchiligida nazarda tutilgan holatlar yuzaga 
kelgan paytdan e’tiboran yuklanadi (2023-yil). 

Ilmiy adabiyotlar tahlilida ham soliq majburiyatlari tushunchasi turlicha talqin qilingan. A. To‘ychiev (2011)
ning fikriga ko‘ra, majburiyat — bu xo‘jalik yurituvchi subyektning boshqa subyektga mol-mulkni topshirish, ish 
bajarish, xizmat ko‘rsatish, pul to‘lash va boshqa harakatlar natijasida yuzaga keladigan hamda keyingi o‘zaro 
hisob-kitoblarga asos bo‘ladigan huquqiy munosabatdir.

Qurbanov (2016) soliq xarajatlari tushunchasini iqtisodiy jihatdan sharhlab, korxona xarajatlari, bir 
tomondan, moliyaviy natijalarni aniqlashda, ikkinchi tomondan esa soliqqa tortish bazasini aniqlashda muhim 
rol o‘ynashini ta’kidlaydi. Uning fikricha, “soliq xarajatlari” tushunchasi yangi iqtisodiy kategoriya emas, balki 
soliq va boshqa majburiy ajratmalar ko‘rinishida amaliyotda keng qo‘llanib kelinmoqda.

Tashnazarov (2021) esa soliq majburiyatlari bo‘yicha muddati uzaytirilgan majburiyatlarni e’tirof etish 
masalalariga e’tibor qaratadi. 21-son BHMSga muvofiq, muddati uzaytirilgan majburiyatlar hukumat qarorlari 
asosida korxonalarning soliq va majburiy to‘lovlari bo‘yicha to‘lov muddatlari uzaytirilgan holatlarni ifodalaydi.

Xalqaro tajriba ham ushbu yondashuvga mos keladi. Larson va boshqalar (1995) ta’kidlashicha, soliq 
qonunchiligi va GAAPda qo‘llaniladigan usullar o‘rtasidagi farqlar tufayli daromad solig‘i bo‘yicha hisoblangan 
summalar o‘rtasida tafovut yuzaga kelishi mumkin. Bunday holatda ushbu farq summalarini keyingi davrlarga 
ko‘chirish imkoniyati mavjud.

IAS 12 (“Foydadan soliqlar”) standartiga muvofiq, muddati uzaytirilgan soliq majburiyatlari kelgusida soliq 
solinadigan vaqtinchalik farqlar bo‘yicha keyingi davrlarda to‘lanadigan foyda soliqlari sifatida e’tirof etiladi 
(2018-yil). Shuningdek, joriy va oldingi davrlar uchun to‘lanmagan soliq summalari majburiyat sifatida tan 
olinadi. Agar to‘langan soliq summasi ushbu davrlar uchun hisoblangan soliqdan ortiq bo‘lsa, ortiqcha summa 
aktiv sifatida e’tirof etiladi.

T A D Q I Q O T  M E T O D O L O G I YA S I
Soliq majburiyatlarini buxgalteriya hisobida tadqiq etishda ilmiy izlanishlarda keng qo‘llaniladigan nazariy 

va empirik metodlardan foydalanildi.
Nazariy tadqiqot metodlari quyidagilarni o‘z ichiga oladi:
•	 mantiqiy tahlil — masalalarning ichki bog‘liqliklarini aniqlash hamda asosiy tushunchalarni izohlash; 
•	 dalillarni to‘plash — normativ-huquqiy hujjatlar va ilmiy adabiyotlar asosida faktlarni yig‘ish; 
•	 qiyosiy tahlil va tasavvur etish — turli nazariy yondashuvlarni solishtirish orqali muammoni chuqurroq 

anglash; 
•	 muammoni qo‘yish va shakllantirish — tadqiqot obyekti hamda maqsadini aniq belgilash. 
Empirik tadqiqot metodlari esa quyidagilarni o‘z ichiga oladi:
•	 ilmiy adabiyotlar tahlili — soliq va buxgalteriya hisobi sohasidagi ilmiy ishlar hamda normativ-huquqiy 

hujjatlarni o‘rganish; 
•	 xo‘jalik faoliyatini o‘rganish va kuzatish — korxonalarda soliq majburiyatlarini amaliy jihatdan tahlil 

qilish; 
•	 davriy tahlil (dinamik tahlil) — ma’lumotlarni statistik va moliyaviy hisobotlar asosida vaqt kesimida 

o‘rganish. 
Mazkur metodlar tadqiqotning maqsad va vazifalarini samarali amalga oshirishda muhim ahamiyat kasb 

etadi. Shuningdek, ular soliq majburiyatlari, ularning buxgalteriya hisobi hamda huquqiy asoslarini chuqur va 
kompleks tahlil qilish imkonini beradi.

T A H L I L  V A  N A T I J A L A R
Soliq majburiyatlari va ularning buxgalteriya hisobi O‘zbekiston Respublikasi Soliq kodeksi hamda milliy 

buxgalteriya standartlariga asoslanib quyidagicha tahlil qilinadi.
Soliq majburiyatining yuzaga kelishi.
Soliq kodeksi normalariga muvofiq, soliq solish obyekti — mol-mulk, harakat, harakat natijasi yoki qiymat, 

miqdoriy yoki fizik xususiyatga ega bo‘lgan boshqa holat hisoblanadi. Mazkur holat mavjud bo‘lganda soliq 
to‘lovchida soliq majburiyati yuzaga keladi. Soliq to‘lovchining soliqni to‘lash bo‘yicha majburiyati quyidagi 
holatlarda bajarilgan deb e’tirof etiladi (2023-yil):

•	 pul mablag‘lari soliq to‘lovchining bank hisobvarag‘idan budjetga o‘tkazilgan paytda; 

•	 bank hisobvarag‘i ochmasdan, naqd pul yoki bank kassasi orqali budjetga to‘lov amalga oshirilgan 
paytda; 

•	 g‘aznachilikdagi shaxsiy hisobvaraqda tegishli pul mablag‘lari aks ettirilgan paytda; 
•	 ortiqcha to‘langan summalar soliq organi tomonidan hisobga olingan kundan e’tiboran; 
•	 soliq agentlari tomonidan soliq summalari ushlab qolingan paytda. 
Buxgalteriya hisobi va hisob schyotlari.
BHMS 21 (2022-yil)ga muvofiq, soliqlar va soliq imtiyozlarini hisobga olish uchun quyidagi schyotlar 

qo‘llaniladi:
•	 4410 — “Budjetga soliqlar va boshqa majburiy to‘lovlar bo‘yicha bank to‘lovlari”; 
•	 6410 — “Budjetga to‘lovlar bo‘yicha qarzlar”; 
•	 6520 — “Maqsadli davlat jamg‘armalariga to‘lovlar”; 
•	 6900 — “Turli kreditorlarga bo‘lgan qarzlarni hisobga oluvchi schyotlar” (import jarayonida QQS va 

aksizlar hisobida); 
•	 8840 — “Maqsadli foydalaniladigan soliq imtiyozlari”; 
•	 013 — “Vaqtinchalik soliq imtiyozlari” (balansdan tashqari schyot). 
Amaliy misol — O‘zbekneftgaz AJ (2022-yil).
Foyda solig‘i bo‘yicha yuzaga kelgan soliq majburiyati va uning bajarilishi buxgalteriya hisobida quyidagicha 

aks ettiriladi:
•	 hisoblangan foyda solig‘i summasi: 
o	 debet — 9810 “Foyda solig‘i bo‘yicha xarajatlar” — 481 730 211,5 ming so‘m; 
o	 kredit — 6410 “Budjetga foyda solig‘i bo‘yicha to‘lovlar bo‘yicha qarzlar” — 481 730 211,5 ming so‘m. 
•	 budjetga to‘langan foyda solig‘i: 
o	 debet — 6410 “Budjetga foyda solig‘i bo‘yicha to‘lovlar bo‘yicha qarzlar” — 372 810 459 ming so‘m; 
o	 kredit — 5110 “Hisob-kitob schyoti” — 372 810 459 ming so‘m. 
Mazkur misol foyda solig‘i bo‘yicha soliq majburiyatining yuzaga kelishi va uning bajarilishi buxgalteriya 

hisobida qanday aks ettirilishini yaqqol namoyon etadi.
Har bir soliq turining buxgalteriya hisobi o‘ziga xos xususiyatlarga ega. Shu sababli, soliq majburiyatlarini 

buxgalteriya hisobida to‘g‘ri va to‘liq yuritish uchun har bir soliq turi bo‘yicha alohida schyotlardan foydalanish 
zarur. Bu esa korxonalarda soliq hisobini samarali tashkil etish hamda uning buxgalteriya hisobi bilan uyg‘unligini 
ta’minlaydi (1-jadval).

1-jadval. “O‘zbekneftgaz” AJning 2022-yil uchun foyda solig‘i hisob-kitobi

X U L O S A  V A  T A K L I F L A R
Soliq turlari bo‘yicha yuzaga keladigan soliq majburiyatlari buxgalteriya hisobi tasdiqlangan hisob siyosati 

hamda amaldagi qonunchilik normalariga muvofiq tashkil etiladi. Korxonalarda soliq majburiyatlarini to‘g‘ri va 
o‘z vaqtida hisobga olish hamda ularni moliyaviy hisobot bilan uyg‘unlashtirish iqtisodiy faoliyat samaradorligini 
oshirishda muhim ahamiyat kasb etadi.

Hozirgi sharoitda soliq tizimini isloh qilish va hisobot yuritish mexanizmlarini takomillashtirish dolzarb 
vazifa hisoblanadi. Soliq majburiyatlarini hisoblash va yuritish jarayonlarini optimallashtirish, soliq turlarini 
maqbullashtirish, hisoblash mexanizmlarini soddalashtirish hamda milliy soliq tizimini xalqaro standartlar bilan 
uyg‘unlashtirish ushbu yo‘nalishdagi ustuvor vazifalardan biridir.

Quyidagilarni amalga oshirish maqsadga muvofiq:
soliq majburiyatlari hisobini tasdiqlangan hisob siyosati hamda xalqaro moliyaviy hisobot standartlari 

(MHXS) talablari asosida yuritishni ta’minlash; 
soliq turlarini maqbullashtirish va ularni hisoblash mexanizmlarini soddalashtirish orqali korxonalarda soliq 

hisobini yanada qulaylashtirish; 
soliq hisobotlarini elektron shaklda yuritish hamda soliq organlari bilan integratsiya jarayonlarini kengaytirish; 
soliq majburiyatlari bo‘yicha xodimlarning malakasini muntazam oshirish va ularni metodik tavsiyalar bilan 

ta’minlash; 
soliq majburiyatlari va buxgalteriya hisobi o‘rtasidagi uyg‘unlikni tahlil qilishda zamonaviy tahliliy dasturiy 

vositalardan samarali foydalanish. 

